
Kva var eit brudled?

I heile landet var eit brudled det same som eit brudefølgje. Folk ville til kyrkje for å sjå
brudledet, sa dei. Då meinte dei at dei ville sjå folka som gjekk der, med brudeparet fremst
og med spelemannen i spissen. Ordet kom av gamalnorsk «bruðlið» som tydde brudefolk
eller brudefølgje. Ordet kunne ha ulike målføreformer i ulike landsdelar: «brudled»,
«brudlid», «bruddle» og «brule», og dessutan «brurele», «brurli» og «brurle».
I vanlege ord var det ein tendens til at folk sa «bru», «brugom» og «bruefye» / «bruefølle»
på den vestre delen av Agder, og at folk sa «brur», «brurgom» og «brurefye»/«brurefølle»
på den austre delen av Agder, men dette gjekk noko om einannan.
Særmerkt for Sørvestlandet var at eit brudled ikkje berre var sjølve brudefølgjet. På
Sørvestlandet var eit brudled også ei rad med steinar lagde tett etter kvarandre i ei bein
line på eit snautt berg. Kvar gong det knytte seg ei segn til eit brudled, sa segna at det var
eit brudefølgje som la steinane til minne om bryllaupsdagen då brudefølgjet gjekk over
heia. Det kunne vera på heieovergangen mellom kyrkja og bryllaupsgarden, eller det kunne
vera på heieovergangen mellom garden som bruda kom frå og garden som brudgomen
kom frå. Hovudregelen var at der skulle liggja éin stein for kvar deltakar i brudefølgjet.
I Suldal var uttalen «brudele». I landskapet Dalane, i Sirdal og i Fjotland var uttalen
merkeleg nok «bruddle» når det galdt desse steinane, endå om dei også sa «bruefye». Frå
Eiken og austover resten av Agder var uttalen «brule». I Vest-Telemark sa dei til dels
«brurefylgje» og «brureferd» om slike steinrekkjer.

Torfinn Normann Hageland: "Stå i stein! Brudled, likkviler, varp og andre steinsetjingar på Agder og i
Rogaland" (Commentum Forlag, 2013).

© Copyright

